
Биринчи инстанция судида                                                                                               Апелляция инстанцияси судида

раислик қилган судья: А.Қаҳҳаров              
                              
                       маърузачи судья: Ш.Ражабов 
ҚАШҚАДАРЁ ВИЛОЯТ СУДИ ЖИНОЯТ ИШЛАРИ БЎЙИЧА 
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ
А Ж Р И М И
2023 йил ноябрь ойининг 22 куни, Қашқадарё вилоят судининг жиноят ишлари бўйича судлов ҳайъати биносида, апелляция инстанциясининг очиқ суд мажлисида, вилоят судининг жиноят ишлари бўйича судьяси Н.Абдуллаевнинг раислигида, ҳайъати судьялари Х.Бобоқулов ва Ш.Ражабовлардан иборат таркибда, судья катта ёрдамчиси Ж.Турсуновнинг котиблигида, тарафлардан давлат айбловчиси-Қашқадарё вилоят прокуратураси жиноий суд ишини юритишда прокурор ваколатини таъминлаш бўлими прокурори С.Назаров, судланувчи А.Снинг ҳимоячиси-адвокат М.Турсунов ва жабрланувчи У.Хайдаровнинг иштирокида, судланувчи А.Снинг ўзига оид суд ҳукми устидан берган апелляция шикоятини 1-1812-2301/4-сонли жиноят иши ҳужжатлари билан кўриб чиқиб, қуйидагиларни
А Н И Қ Л А Д И :
Жиноят ишлари бўйича Муборак туман судининг 2023 йил                              16 февралдаги ҳукмига асосан:
С.А.Э, 1995 йил 26 май куни Қашқадарё вилоятининг Муборак туманида туғилган, ўзбек, Ўзбекистон фуқароси, маълумоти ўрта-махсус, оилали, 2 нафар фарзанди бор, ишламаган, судланмаган, Қашқадарё вилояти, Муборак тумани, Қарлиқ қишлоғи, “Янгиобод” МФЙ, 11-уйда яшаган, иш бўйича 2022 йил 4 октябрдан “қамоққа олиш” эҳтиёт чораси қўлланилган, 

Ўзбекистон Республикаси ЖКнинг 168-моддаси 4-қисми “а” банди билан                    8 йил 6 ой озодликдан маҳрум қилиш жазоси тайинланиб, жазони умумий тартибли колонияларда ўташ белгиланган. 

Судланувчи А.Сдан етказилган зарар учун жабрланувчи Ҳ.Ҳамдамов фойдасига 35.219.500 сўм, К.Луқмонов фойдасига 108.700.000 сўм, В.Бердимуродов фойдасига 37.000.000 сўм, Р.Примқулов фойдасига 14.040.000 сўм, У.Хайдаров фойдасига 256.500.000 сўм ва Т.Нормўминов фойдасига 24.000.000 сўм ундириш белгиланган.
Жабрланувчи В.Бердимуродов, Т.Нормўминов, У.Хайдаров, Ҳ.Ҳамдамов, К.Луқманов ва Р.Примқуловларга ўзларига етказилган бошқа моддий ҳамда маънавий зарарларни ундириш юзасидан тегишли ҳужжатларни илова қилган ҳолда, фуқаровий суд ишларини юритиш тартибида мурожаат қилиш ҳуқуқлари борлиги тушунтирилган.
Жабрланувчи У.Хайдаровга “LW300KN” русумли фронтал юклагич тракторни олди-сотди қилиш ҳақидаги 2022 йил 9 сентябрдаги нотариал идора шартномасини ҳақиқий эмас деб топиш ва бошқа мулкий низоси юзасидан тегишли ҳужжатларни илова қилган ҳолда, фуқаровий суд ишларини юритиш тартибида мурожаат қилиш ҳуқуқи тушунтирилган.
Қашқадарё вилоят суди жиноят ишлари бўйича апелляция инстанциясининг 2023 йил 6 апрелдаги ажрими билан суд ҳукми ўзгаришсиз қолдирилган.

Ўзбекистон Республикаси Олий суди жиноят ишлари бўйича судлов ҳайъати кассация инстанциясининг 2023 йил 7 сентябрдаги ажрими билан Қашқадарё вилоят суди жиноят ишлари бўйича апелляция инстанциясининг 2023 йил 6 апрелдаги ажрими бекор қилиниб, иш янгидан апелляция инстанцияси судида кўриш учун юборилган.

Ўзбекистон Республикаси ЖПКнинг 5098-моддаси 3-қисмига мувофиқ,  кассация инстанцияси судининг кўрсатмалари жиноят ишини апелляция тартибида янгидан кўраётган суд учун мажбурийдир.

Апелляция инстанцияси суди, юқори суднинг кўрсатмалари мажбурий эканлиги ҳақидаги Қонун талабларидан келиб чиқиб, янгидан апелляция инстанцияси судида ушбу талаблар доирасида ишни кўриб чиқишни лозим топди.
Суднинг ҳукмига кўра, А.С 2022 йил май ойида Касби тумани, “Янгиҳаёт” маҳалласида яшовчи Ҳ.Ҳамдамовнинг яшаш уйига бориб, илгаридан давом этиб келаётган олди-бердиси сабабли унинг ишончига кириб, “бир-икки кун ичида арпа олиб келиб бераман”-деб, алдаб, ундан сўмга нисбатан қиймати 9.409.500 сўмни ташкил қилган 
850 АҚШ долларини олиб, 2022 йил август ойининг охирларида укаси Д.Султоновни Ҳ.Ҳамдамовни олдига юбориб, 8 тонна 900 кг. маккажўхори сўтасини 25.810.000 сўмга сотиб олишга келишиб, пулини узоғи билан 
10-15 кун ичида олиб келиб беришини айтиб, алдаб, ишончини суиистеъмол қилиб, маккажўхори сўтасини олиб кетиб, арпа маҳсулотини олиб келиб бермасдан ва маккажўхори сўтасини пулини ҳам бермасдан, Ҳ.Ҳамдамовнинг жами 35.219.500 сўмлик анча миқдордаги мол-мулкини фирибгарлик йўли билан қўлга киритган.
А.С жиноий ҳаракатларини такроран давом эттириб, 
2022 йил 9 август куни Муборак тумани, “А.Темур” маҳалласида яшовчи К.Луқманов қўйларини сотмоқчи бўлиб юрганини билиб, унинг мулкини фирибгарлик йўли билан қўлга киритишни мақсад қилиб, К.Луқмановнинг Муборак тумани, “А.Темур” маҳалласида жойлашган “Луқмонов Сайидобидхон” фермер хўжалиги дала майдонига бориб, ўша ерда бўлган 73 бош майда шохли молларини савдолашиб, қўйларни сўмга нисбатан қиймати 108.700.000 сўмни ташкил қилган 10.000 АҚШ долларига сотиб олишга келишиб, пулини 2022 йил 29 августга қадар беришини айтиб, алдаб, уни ишонтириб, 73 бош қўйларни олиб кетиб, ўзга шахсларга сотиб юбориб, белгиланган вақтда пулини бермасдан, К.Луқмановнинг кўп миқдордаги 108.700.000 сўмлик мол-мулкини фирибгарлик йўли билан қўлга киритган.

А.С жиноий ҳаракатларини такроран давом эттириб, 
2022 йил 10 август куни Муборак тумани, “А.Темур” маҳалласида яшовчи В.Бердимуродовнинг яшаш уйига бориб, уни 10 тонна буғдойини 37.000.000 сўмга ҳисоблаб сотиб олиб, буғдойнинг пулини уч кун ичида олиб келиб беришини айтиб, алдаб, буғдойни олиб кетиб, ўзга шахсларга сотиб юбориб, белгиланган вақтда пулини бермасдан, В.Бердимуродовнинг анча миқдордаги 37.000.000 сўмлик мол-мулкини фирибгарлик йўли билан қўлга киритган. 

А.С жиноий ҳаракатларини такроран давом эттириб,                       2022 йил 5 сентябрь куни Қарши тумани, Чўлиота қишлоғида яшовчи Р.Примқуловнинг савдо дўконига бориб, 4 тонна 500 кг. кепак маҳсулотини 14.040.000 сўмга ҳисоблаб сотиб олиб, кепакнинг пулини беш кун ичида олиб келиб беришини айтиб, алдаб, кепак маҳсулотини олиб кетиб, ишончини суиистеъмол қилиб, белгиланган вақтда пулини бермасдан, Р.Примқуловнинг 14.040.000 сўмлик мол-мулкини фирибгарлик йўли билан қўлга киритган. 

А.С жиноий ҳаракатларини такроран давом эттириб, Қамаши тумани, “Тўқбоғ” маҳалласида яшовчи У.Хайдаров “LW300KN” русумли фронтал юклагич транспорт воситасини сотмоқчилигини интернет тармоғи орқали билиб, уни мулкини алдаш йўли билан қўлга киритишни мақсад қилиб, 2022 йил 9 сентябрь куни У.Хайдаров билан “LW300KN” русумли фронтал юклагич транспорт воситасини 250.000.000 сўмга сотиб олишга савдолашиб, У.Хайдаровга “Мен сизни пулингизни тўлиқ бергунимча трактор сизни уйингизда туради, ҳозир тракторни расмийлаштириб берсангиз бўлди, пулни берганимдан кейин тракторни олиб кетаман”-деб, алдаб, “LW300KN” русумли фронтал юклагич транспорт воситасини ўзининг номига ўтказиб олиб, ўзганинг жуда кўп миқдордаги 256.500.000 сўмлик мулкига бўлган ҳуқуқини фирибгарлик йўли билан қўлга киритган ҳамда ушбу транспорт воситасини банкка ўзининг номидан гаровга қўйиб, кредит маблағлари ажратилишига эришган.

А.С жиноий ҳаракатларини такроран давом эттириб, 2022 йил 6 август куни Касби тумани, “Месит” маҳалласида яшовчи Т.Нормўминовнинг яшаш уйига бориб, 8 тонна маккажўхорини 24.000.000 сўмга ҳисоблаб сотиб олиб, маккажўхори пулини ўн кун ичида олиб келиб беришини айтиб, алдаб, маккажўхорини олиб кетиб, белгиланган вақтда пулини қайтармасдан, Т.Нормўминовнинг 24.000.000 сўмлик мол-мулкини фирибгарлик йўли билан қўлга киритган.
Судланувчи А.С шикоятида, судда жабрланувчилар билан юзлаштирилмагани, ўзаро келишувга асосан маҳсулотлар кўп миқдорда зарар деб кўрсатилганини, 8.500 АҚШ доллари асоссиз айбловга қўйилганлиги сабабли ишни одилона кўриб чиқишни сўраган.
Ўзбекистон Республикаси Олий суди жиноят ишлари бўйича судлов ҳайъати кассация инстанциясининг ажримида, фуқаролик ишлари бўйича Қарши туманлараро судининг 2023 йил 4 майдаги ҳал қилув қарорига асосан 2022 йил 8 сентябрда Қарши шаҳрида хусусий нотариал фаолият билан шуғулланувчи нотариус Бойназарова Дилафрўз Асадовна томонидан тасдиқланган “Азимбек Нур қурувчи” МЧЖ раҳбари Бекмуродов Набижон Нуруллаевич ва жавобгар С.А.Э ўртасида тузилган “LW 300KN” русумли транспорт воситасини олди-сотди шартномаси ҳақиқий эмас деб топилиб, тарафлар дастлабки ҳолатга келтирилганлиги сабабли, транспорт воситасини асли эгасига қайтариш масаласи муҳокама қилиниши лозимлиги кўрсатилган.

Апелляция инстанцияси суди, иш бўйича судья Ш.Ражабовнинг маърузасини, судланувчи А.Снинг ҳимоячиси-адвокат М.Турсуновнинг судланувчининг шикоятини қаноатлантириш, жабрланувчи У.Хайдаровнинг ўзига етказилган моддий зарар учун ҳукмнинг судланувчидан пул ундириш қисмини ўзгартириб, “LW300KN” русумли фронтал юклагични ўзига қайтариш, прокурор С.Назаровнинг шикоятни рад қилиб, ҳукмни ўзгаришсиз қолдириш ҳақидаги музокара сўзларини тинглаб, жиноят иши ҳужжатлари асосида ва судда аниқланган ҳолатлар билан атрофлича муҳокама қилиб, қуйидаги тўхтамга келди.
Судланувчи А.С биринчи инстанция судида, айбига қисман иқрорлик билдириб, 2019 йилнинг октябрь ойида “Султонов Аброр” ЯТТни очиб, ўзи раҳбарлик қилиб келганлиги, ЯТТда дон ва ем-хашак маҳсулотларини сотиш билан шуғулланиши, шунингдек, майда шохли молларни сотиб олиб, боқиб семиртириб сотиш билан ҳам шуғулланиши, 2022 йилнинг май ойида Касби туманида яшовчи таниши Ҳамдамов Ҳусан уйига келиб, 850 АҚШ доллари бериб, ушбу пулга арпа маҳсулоти олиб беришини айтгани, ўзи ушбу пулни олиб, арпа маҳсулоти олиб беришини айтгани, ўзи арпа маҳсулотини олиб келиб, Ҳусанни чақирганида, Ҳусан Шаҳрисабз шаҳридалигини айтиб келмаганлиги учун арпани бошқа шахсга сотиб юборгани, 2022 йилнинг август ойида Ҳусан унга қўнғироқ қилиб, макка сўтаси борлигини, шуни сотмоқчилигини айтгани, кейин Ҳусанни уйига бориб 8 тонна 900 килограмм сўтани 25.810.000 сўмга сотиб олишга келишгани, Ҳусанга 25.810.000 сўм пулни сўтани сотганидан сўнг узоғи билан 10-15 кунда олиб келиб беришини айтгани, Ҳусан уни гапига рози бўлгани, кейин Ҳусанни уйидан сўтани олиб келгани, ушбу сўтани номаълум шахсларга сотиб юборгани, Ҳусанни пулини ўзининг эҳтиёжига ишлатиб юборгани, 2022 йил 9 август куни Муборак тумани, “А.Темур” маҳалласида яшовчи таниши Луқманов Камол қўйларини сотишини эшитиб уни фермер ҳўжалиги дала майдонига боргани, кейин Камол билан ҳар бир бош қўйни 1.550.000 сўмдан сотиб олишга савдолашиб, жами 73 бош қўйларни 10.000 АҚШ долларига сотиб олгани, Камолга 20 кун ичида 10.000 АҚШ долларини олиб келиб беришини айтгани, Камол уни гапларига рози бўлгани, сўнг 73 бош қўйларни “Зил” русумли автомашинага юклаб уйига олиб кетгани, қўйларни бир қисмини Тошкент шаҳрига олиб бориб сўйдириб сотгани, қўйларни қолган қисмини бошқа шахсларга сотиб юборгани, пулини ўзининг эҳтиёжларига ва онасини даволатишга ишлатгани, 2022 йил 10 август куни Муборак тумани, “А.Темур” маҳалласида яшовчи таниши Бердимуродов Вохид билан савдолашиб, 10 тонна буғдойини 37.000.000 сўмга сотиб олгани, Вохидга 37.000.000 сўм пулни уч кун ичида олиб келиб беришини айтгани, кейин “Зил” русумли автомашинага 10 тонна буғдойни юклаб олиб кетгани, буғдойни сотиб, пулини эҳтиёжларига ишлатгани, 2022 йил 5 сентябрь куни Қарши тумани, Чўлиота қишлоғида яшовчи Примқулов Расулни савдо дўконига бориб, 4 тонна 500 килограмм кепак маҳсулотини жами 14.040.000 сўмга сотиб олишга келишгани, Расулга кепакни сотганидан сўнг пулини олиб келиб беришини айтгани, кейин кепакни уйига олиб бориб, номаълум шахсларга сотиб юборгани, кепакни пулини шахсий эҳтиёжларига ишлатгани, 2022 йилнинг сентябрь ойида интернетдаги эълонлардан Қамаши туманида “Фронтал юклагич” русумли трактор сотилишини билиб, Қамаши тумани, “Тўқбой” маҳалласига бориб, Хайдаров Уткир билан учрашиб, тракторни 250.000.000 сўмга савдолашиб, тракторни унинг номига ўтказганидан кейин пулини беришга келишгани, трактор уни уйида туришини, тракторни пулини бериб кейин олиб кетишини айтгани, Уткир уни гапига рози бўлгани, сўнг 2022 йил                             9 сентябрь куни Уткир билан Қарши шаҳрида кўришиб, “Фронтал юклагич” русумли тракторни нотариус орқали ўзининг номига ўтказиб олгани, кейин ушбу тракторни гаровга қўйиб, банкдан ўзининг номига 200.000.000 сўм кредит олгани, Уткирни 250.000.000 сўм пулини бермагани, кредит маблағларини шахсий эҳтиёжларига ишлатиб юборгани, 2022 йил 6 август куни Касби тумани, “Месит” маҳалласида яшовчи Нормўминов Темурмаликни уйига бориб, уни сотиладиган маккажўхори сўтасини кўриб, сўта ҳўл бўлгани учун олмасдан қайтиб кетгани, бир ҳафтадан сўнг Темурмалик унга маккажўхори сўтасини сотиб беришини айтгани, ўзи Темурмаликка маккажўхори сўтасини ҳар бир килосини 3.000 сўмдан сотиб олишга келишиб, 8 тонна маккажўхори сўтасини 24.000.000 сўмга савдолашиб, пулини ўн кун ичида беришга келишиб сотиб олгани, кейин маккажўхори сўтасини уйига олиб келиб, номаълум шахсларга сотиб юборгани, Темурмаликни 24.000.000 сўм пулини бера олмагани, жабрланувчиларнинг пулларини онасини юрагини даволатишга ишлатгани, онасини чет давлатга олиб бориб даволатгани, ҳозирда етказилган зарарларни қоплашга имконияти йўқлиги, агарда унга озодликдан маҳрум қилиш билан боғлиқ бўлмаган жазо тайинланса, ўзи ишлаб жабрланувчиларнинг пулларини тўлаб бериши, қилмишидан чин кўнгилдан пушаймонлиги ҳақида баён қилиб, қонуний енгиллик беришни сўраган.

Жабрланувчи У.Хайдаров апелляция инстанцияси судида, ўзига тегишли бўлган “LW300KN” русумли фронтал юклагич тракторни сотиш учун интернет савдога қўйгани, 2022 йил сентябрь ойининг бошида А.С келиб, тадбиркорлик билан шуғулланишини, рози бўлса тракторини нотариус орқали номига ўтказиб берганидан кейин банкдан кредит олиб, тракторини пулини беришини айтгани, трактори учун 250.000.000 сўм пул беришини, пулини берганидан кейин тракторини олиб кетишини айтгани, у А.Снинг таклифига рози бўлиб, Қарши шаҳри, Хонобод йўли кўчаси, 65/1-уйда жойлашган нотариусга боришиб, “LW300KN” русумли фронтал юклагич тракторни сотганлиги бўйича олди-сотди шартномаси расмийлаштиришгани, А.С тилхат ёзиб берганлиги, видеотасвирга олишганлиги, лекин А.С тракторни пулини бермасдан, алдаб кетгани, тергов давомида А.С тракторни гаровга қўйиб, кредит олганини билгани, ҳозирда банк тракторни кредит таъминотига қаратмоқчи бўлаётгани, нотариал шартномани ҳақиқий эмас деб топиб, тракторни ўзига қайтариб беришни сўради.
Судланувчи А.Снинг суд ҳукмида кўрсатилган жиноятни қасддан содир қилганликдаги айби, ўзининг дастлабки тергов ва биринчи инстанция судидаги кўрсатувларидан ташқари:
-Жабрланувчи В.Бердимуродовнинг, судланувчи А.С 1 кг. буғдойни 3.700 сўмдан, 10 тонна буғдойни 37.000.000 сўмга сотиб олишини, фақат буғдойни пулини уч кун ичида олиб келиб беришини айтиб, “Зил” русумли юк автомашинасида олиб кетганлиги, лекин белгиланган вақтда буғдойни пулини олиб келиб бермагани, қўнғироқларга жавоб бермагани, йўқолиб қолгани, А.Сдан етказилган зарар учун 37.000.000 сўм ундириб бериш ҳақидаги;

-Жабрланувчи Т.Нормўминовнинг, судланувчи А.С 1 кг. сўтани 3.000 сўмдан, 8 тонна сўтани 24.000.000 сўмга сотиб олишини айтиб, 2022 йил 6 августда уйига унинг укаси Д.Султонов келгани, А.Сга қўнғироқ қилганида, укасидан сўтани бериб юборишини, пулини 10 кун ичида олиб бориб беришини айтгани, унинг гапига ишониб, 8 тонна сўтани бериб юборгани, биринчи куни 4 тонна, эртаси куни яна 4 тонна сўтани “Зил” русумли юк автомашинасида олиб кетганлиги, лекин пулни бермасдан, турли баҳоналар билан алдаб келганлиги, бу ҳақида тилхат ҳам ёзиб берганлиги, А.Сдан етказилган зарар учун 24.000.000 сўм ундириб бериш ҳақидаги;

-Жабрланувчи Ҳ.Ҳамдамовнинг, судлануви А.С пул бериб туришини, 3.700 сўмдан ҳисоблаб арпа олиб беришини, арпани икки кун ичида олиб келиб беришини айтгани, унинг гапига ишониб, 850 АҚШ долларни бериб юборгани, бироқ арпа олиб келиб бермагани, 2022 йил август ойининг охирларида А.С уйига келиб, 8 тонна 950 кг. маккажўхори сўтасини ҳар бир кг.ни 2.900 сўмдан ҳисоблаб, жами 25.810.000 сўмга сотиб олгани, 25.810.000 сўмни 10-15 кун ичида олиб келиб беришини айтгани, унинг укаси Д.Султонов маккажўхори сўтасини “Зил” русумли юк автомашинага юклаб олиб кетгани, кейин турли баҳоналар билан алдаб келгани, терговда тушунмовчилик сабабли “8.500 АҚШ” доллари деб кўрсатилгани, аслида А.Сга 850 АҚШ доллари бергани, етказилган зарар учун жами 35.219.500 сўм ундириб бериш ҳақидаги;

-Жабрланувчи К.Луқмановнинг, судланувчи А.С билан савдолашиб, бир бош қўйни 1.550.000 сўмдан сотишга келишгани, А.С пулни 20 кунлар ичида беришини айтгани, у билан 10.000 АҚШ долларига келишиб, 73 бош қўйларни бериб юборганлиги, пулни 2022 йил 29 августда тўлиқ олиб келиб бериши керак бўлгани, лекин пулни бермасдан, алдаб кетганлиги, қўнғироқларга жавоб бермагани, етказилган зарар учун 108.700.000 сўм ундириб бериш ҳақидаги;

-Жабрланувчи Р.Примқуловнинг, савдо дўконига А.С келиб, кепак олишини айтгани, кепакни 1 кг.ни 3.120 сўмдан сотишга келишганликлари, А.С пулни 5 кунда олиб келиб беришини айтгани, унинг гапига ишониб, кепакни бериб юборгани, лекин пулни бермасдан, турли баҳоналар билан алдаб келганлиги, етказилган зарар учун 14.040.000 сўм ундириб бериш ҳақидаги;

-Гувоҳларнинг кўрсатувлари, аризалар, тилхатлар ва шартномани кўздан кечириш ва олиш ҳақидаги баённомалар, олди-сотди шартномалари, транспорт баҳолаш экспертизасининг хулосаси, ашёвий далил деб эътироф этиш ҳақидаги қарор, юзлаштириш ва сўроқ баённомалари, тушунтириш хатлари ҳамда жиноят ишида тўпланган бошқа далиллар билан ўз исботини топган.
Биринчи инстанция судининг ҳукмида ифодаланган барча хулосалари асосли, ишнинг ҳақиқий ҳолатига мувофиқ, иш бўйича исботланиши лозим бўлган барча ҳолатлар синчковлик билан, ҳар томонлама, тўла ва холисона (судланувчи ва барча жабрланувчилар сўроқ қилинган) текширилган, А.Снинг ҳаракатлари тўғри квалификация қилинган.

Бу борада, биринчи инстанция суди томонидан Ўзбекистон Республикаси ЖПКнинг 22-моддасига биноан иш бўйича ҳақиқатни аниқлаш учун фақат қонунда назарда тутилган тартибда тўпланган, текширилган ва баҳоланган маълумотлардан фойдаланилган.

Жумладан, Ўзбекистон Республикаси Олий суди Пленумининг                   2017 йил 11 октябрдаги “Фирибгарликка оид ишлар бўйича суд амалиёти тўғрисида”ги 35-сонли Қарорининг 4-бандида, фирибгарликда алдаш деганда, айбдор томонидан, била туриб, ҳақиқатга тўғри келмайдиган ёлғон маълумотлар хабар қилиниши ёки иш ҳолати бўйича мулкдор, мулкнинг бошқа эгасига маълум қилиниши лозим бўлган ҳақиқий фактларни яшириш ёхуд бундай шахсларни янглиштиришга қаратилган қасддан содир этилган ҳаракатлар тушунилиши;

-агар қимматликларни эгаллаш мақсадида уларнинг эгаси айбдор томонидан пора беришга далолат этилган бўлса, унинг ҳаракатлари фирибгарликдан ташқари пора беришга далолат этиш сифатида қўшимча квалификация қилиниши лозимлиги, қимматликлар эгасининг ҳаракатлари эса, бундай ҳолларда, пора беришга суиқасд сифатида квалификация қилиниши кераклиги ҳақида тушунтириш берилган. 

Қонун мазмунига кўра, алдаш деганда, мол-мулк эгаси ёки мол-мулк ишониб топширилган шахснинг ўзи уни фирибгарга ихтиёрий равишда, ўз хоҳиши билан беришга эришиш мақсадида, жабрланувчини чалғитиш учун айбдор шахс томонидан ҳар қандай фактни бузиб кўрсатиш ёки ҳақиқатни яшириш ёхуд била туриб ёлғон маълумотларни хабар қилиш тушунилади. Бунда алдаш усуллари турли хил бўлиши мумкин. Алдаш оғзаки, ёзма бўлиши, шунингдек ўзгалар мол-мулкини ёки қандайдир моддий бойликларни қўлга киритиш мақсадида турли ҳаракатларни содир этишда ва муайян бир ҳужжатларни қалбакилаштиришда ифодаланиши мумкин. 

Дастлабки тергов, биринчи ва апелляция инстанцияси судларида, судланувчи А.С жабрланувчиларнинг мулкини сотиб олиши ва пулини тез орада бериши ҳақидаги ёлғон маълумотлар асосида уларнинг ишончига кириш йўли билан алдаб, уларнинг мол-мулкини қўлга киритиб, фирибгарлик жиноятини содир этганлиги шубҳасиз тасдиқланган. 

Дастлабки терговда Ҳ.Ҳамдамовнинг фирибгарлик йўли билан қўлга киритилган мол-мулки миқдорида 8500 АҚШ доллари деб кўрсатилиб, техник хатоликка йўл қўйилган ва биринчи инстанция судида, судланувчи ва жабрланувчи Ҳ.Ҳамдамовнинг кўрсатувларидан келиб чиқиб, А.С томонидан Ҳ.Ҳамдамовнинг 8.500 эмас, балки 850 АҚШ доллари фирибгарлик йўли билан қўлга киритганлиги ҳақида аниқлик киритилган.
Бундай ҳолда, судланувчи А.Снинг шикоятидаги, жабрланувчи билан юзлаштирилмаганлиги, зарар кўп миқдорда кўрсатилгани, 8500 АҚШ доллари асоссиз айбловга қўйилганлиги ҳақидаги важини асосли деб бўлмайди.
Судлов ҳайъати, Олий суд жиноят ишлари бўйича кассация инстанциясининг ажримида кўрсатилган, “Азимбек Нур қурувчи” МЧЖ раҳбари Бекмуродов Набижон Нуруллаевич ва жавобгар С.А.Э ўртасида нотариал тартибда тузилган “LW 300KN” русумли транспорт воситасини олди-сотди шартномаси ҳақиқий эмас деб топилиб, бекор қилинганлиги муносабати билан транспорт воситасини асли эгасига қайтариш масаласини муҳокама қилиб, қуйидаги хулосага келди. 

Ишдаги ҳужжатларга қараганда, А.С У.Хайдаровга тегишли фронтал тракторни 250.000.000 сўмга сотиб олишга келишган бўлиб, А.Снинг тракторни номига ўтказиб берса, тезда банкдан кредит чиқариб, пулини нақдлаштириб бериши ҳақидаги алдовларига ишонган У.Хайдаров “LW300KN” русумли фронтал юклагич трактортни 1.200.000 сўмга сотганлиги бўйича А.Снинг номига нотариал тартибда олди-сотди шартномаси расмийлаштириб берилган.
Кейинчалик, ушбу трактор айнан А.С томонидан банкдан олинган кредит маблағи учун гаров таъминоти сифатида қўйилган ва кредит маблағи олинган.
Шу ўринда, фуқаролик ишлари бўйича Қарши туманлараро судининг 2023 йил 4 майдаги қонуний кучга кирмаган ҳал қилув қарорига асосан даъвогар Хайдаров Уткир Ортиқ ўғлининг даъво аризаси қаноатлантирилиб, Қарши шаҳрида хусусий нотариал фаолият билан шуғулланувчи нотариус Бойназарова Дилафрўз Асадовна томонидан 2022 йил 8 сентябрда тасдиқланган “Азимбек Нур қурувчи” МЧЖ раҳбари Бекмуродов Набижон Нуруллаевич ва жавобгар С.А.Э ўртасида тузилган “LW 300KN” русумли транспорт воситасини олди-сотди шартномаси ҳақиқий эмас деб топилиб, тарафлар дастлабки ҳолатга келтирилган. 
Бироқ, Қашқадарё вилоят суди фуқаролик ишлари бўйича апелляция судлов ҳайъатининг 2023 йил 28 июлдаги ажримига асосан фуқаролик ишлари бўйича Қарши туманлараро судининг 2023 йил                            4 майдаги ҳал қилув қарори бекор қилиниб, даъвогар Хайдаров Уткир Ортиқ ўғлининг даъво аризасини қаноатлантиришни рад қилиш ҳақида янги ҳал қилув қарори чиқарилган. Ҳозирги кунда ушбу қарор қонуний кучда турибди ва бекор қилинмаган.
Қолаверса, жабрланувчи У.Хайдаров дастлабки тергов ва судда, “LW300KN” русумли фронтал юклагич тракторни ўз эрки ва хоҳишига кўра А.Сга 250.000.000 сўмга сотганлигини тасдиқлаб, кўрсатув берган.

Шу ўринда, биринчи инстанция суди, судланувчи А.С томонидан содир этилган жиноятлар тафсилоти ва жабрланувчиларга етказилган моддий зарарлар муҳокама қилиниб, жабрланувчи Ҳ.Ҳамдамовга 35.219.500 сўм, К.Луқмоновга 108.700.000 сўм, В.Бердимуродовга 37.000.000 сўм, Р.Примқуловга 14.040.000 сўм, У.Хайдаровга 256.500.000 сўм ва Т.Нормўминовга 24.000.000 сўм ундиришни белгилаб, асосли тўхтамга келган.
Бундай ҳолда, жабрланувчи У.Хайдаровнинг “LW300KN” русумли фронтал юклагич тракторни ўзига қайтариб бериш ҳақидаги важларини қонуний деб бўлмайди.

Биринчи инстанция суди, судланувчи А.Сга жазо тайинлашда, қилмишнинг сабабини, зарар ўрни қопланмаганлигини, жабрланувчиларнинг даъвоси бўлганлигини, ишдаги барча енгиллаштирувчи ва оғирлаштирувчи ҳолатларни, жиноятнинг хусусияти ва ижтимоий хавфлилик даражасини, Жиноят кодексининг қонунийлик, инсонпарварлик, одиллик ва жавобгарликнинг муқаррарлиги принципларига ҳамда Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги Қарорида берилган тушунтиришларига риоя қилиб, қонун санкциясида назарда тутилган озодликдан маҳрум қилиш жазоси тайинлаб, адолатли хулосага келган.

Ўзбекистон Республикаси Конституциясининг 53 ва 54-моддаларига мувофиқ, хусусий мулк бошқа мулк шакллари каби дахлсиз ва давлат ҳимоясидадир. Мулкка эгалик қилиш, ундан фойдаланиш ва уни тасарруф этиш бўйича субъектив ҳуқуқ – фақат шу мулкнинг эгасига тааллуқли бўлиб, фирибгарлик фуқароларнинг ҳуқуқ ва қонуний манфаатларини қўпол бузувчи, иқтисодиёт соҳасида ҳам катта зарар келтирувчи жиноят ҳисобланади ва жиддий ижтимоий хавф туғдиради. 
Амалдаги қонунларда, жамиятда мулк ҳуқуқини эъзозлаш вазиятини вужудга келтириш, жиноят содир қилган шахслар муқаррар жавобгарликка ва жазога тортилиши кераклиги таъкидланган.

Ишда аниқланган ҳолатларига кўра, А.С томонидан бир неча эпизоддан иборат бўлган фирибгарлик жиноятлари қасддан содир қилинган бўлиб, жабрланувчиларга етказилган моддий зарарлар қопланмаган.

Бу эса, судланувчи А.Сга нисбатан озодликдан маҳрум қилиш билан боғлиқ бўлмаган жазо тайинлаш орқали уни ахлоқан тузалишига эришиш ва бу орқали янги жиноят содир этишини олдини олиш мумкин эмаслигидан далолат беради. 

Бундай ҳолда, судланувчи А.Снинг унга нисбатан озодликдан маҳрум қилиш билан боғлиқ бўлмаган жазо тайинлаш ҳақидаги важларини асосли деб бўлмайди.

Шу маънода апелляция инстанцияси суди, ҳукмни ўзгаришсиз, шикоятни қаноатлантирмасдан қолдиришни лозим топди.
Ўзбекистон Республикаси Жиноят-процессуал кодексининг                        49713, 49726 ва 49731-моддаларига асосан апелляция инстанцияси суди 
А  Ж  Р  И  М          Қ  И  Л  Д  И :
Жиноят ишлари бўйича Муборак туман судининг 2023 йил                              16 февралдаги С.А.Эга нисбатан чиқарилган ҳукми ўзгаришсиз, шикоят қаноатлантирилмасдан қолдирилсин.
Суд қарорларидан норози тарафлар Ўзбекистон Республикаси Олий судининг Жиноят ишлари бўйича судлов ҳайъатига кассация тартибида шикоят бериши, прокурор протест билдириши мумкин.
Раислик қилувчи, судья                                                                   Н.Абдуллаев
Ҳайъат судьялари                                                                               Х.Бобоқулов
                                    
                                                                         Ш.Ражабов
Ажрим нусхаси аслига 

тўғри, судья 

